
Hiranyakashipukritam Brahmarudra Stotram

హిరణ్యకశిపుకృతం బ్రహ్మరుద్రస్తోత్రమ్  

రుద్రః  ప్రాహ  తదా దైత్యం  కిం తే మనసి రోచతే ॥ ౭౧॥
యదర్థం  తప ఆతిష్ఠో వృణు వరాన్దదామ్యహమ్  ।
శ్రుత్వా  దృష్ట్వా  చ వరదం నత్వా గద్గదయా  గిరా ॥ ౭౨॥
నమః సర్వాధిభూతాయ సర్వాన్తర్యామిణే నమః ।
తపఃఫలప్రదాత్రే  తే బ్రహ్మణే  శమ్భవే నమః ॥ ౭౩॥
నమోఽస్తు జనకాయాఽత్రభవతే  కశ్యపాయ చ ।
నమో మరీచయే తద్వత్ సర్వర్షిభ్యో  నమో నమః ॥ ౭౪॥
సర్వే శుభప్రదాతారో  భవన్తు మమ సర్వదా ।
యది దేయా వరా మహ్యం పాత్రం  చాహం మతోఽస్మి వః ॥ ౭౫॥
సురాఽసురమనుష్యాణాం గన్ధర్వోరగరక్షసామ్  ।
పశుపక్షిమృగాణాం చ సిద్ధానాం  చ మహాత్మనామ్ ॥ ౭౬॥
యక్షవిద్యాధరాణాం చోద్భిజ్జానాం  కిన్నరాత్మనామ్ ।
కిమ్పుంసాం సర్వరోగాణాం మన్త్ర్యాయుధాస్త్రయన్త్రిణామ్    ॥ ౭౭॥
సర్వేషాం దత్తశాపానామవధ్యత్వం చ మే భవేత్ ।
నాఽన్తర్బహిర్న దివసే న రాత్రౌ చిజ్జడైర్న   చ ॥ ౭౮॥
న పృథ్వ్యాం నాఽమ్బరే మృత్యుర్మమ స్యాదజసృష్టితః  ।
యుద్ధే చాఽప్రతిద్వన్ద్వత్వమైకపత్యం    చ దేహినామ్ ॥ ౭౯॥
సర్వేషాం లోకపాలానామీశ్వరత్వమఖణ్డితమ్  ।
తపోయోగప్రభావాణామవినాశో  మమాస్త్వితి ॥౮౦॥
ఇత్యేతే తు వరాః స్వేష్టా దీయన్తాం పితృభిశ్చ మే ।
బ్రహ్మాజ్ఞయా   తదా రుద్రః  ప్రాహ  శిష్యం తపస్వినమ్ ॥౮౧॥
శిష్య చైతే  వరాః జన్మవతాం తు దుర్లభాః  సదా ।
తథాపి వితరామోఽద్య కః సృష్టౌ శాశ్వతో జనః ॥౮౨॥

ఇతి దత్త్వా వరాన్ రుద్రబ్రహ్మాద్యాః   కేతనం యయుః ।
హిరణ్యకశిపుశ్చాపి నివవృతే తపఃస్థలాత్  ॥౮౩॥
ఇతి శ్రీలక్ష్మీనారాయణీయసంహితాయాం  ప్రథమే  కృతయుగసన్తానే ౧౩౫-

అధ్యాయాన్తర్గతం
హిరణ్యకశిపు కృతం బ్రహ్మ -రుద్రస్తోత్రం   సమ్పూర్ణమ్  ।
లక్ష్మీనారాయణీయసంహితా । ఖణ్డ ౧। అధ్యాయ ౧౩౫/౭౧-౮౩॥

